Banalitads atmosfericas
da Dumeni Capeder

Discussiuns extendidas! – Prognosas malguessas! – Tgi sa co e cum? Attacca dil vest! – Invasiun dil nord! – Irrupziun dil sid! – Cunterattacca digl ost! Incertezias e quitaus regian! – Pils ins in fatg beinvegnius; per auters in derschalet! La tematica numer in sin vias e plazzas, en cafés e restaurants, en famiglia, dapertut nua che carstgauns s’entaupan, s’informeschan, discuteschan, sescognan e sereconcilieschan; quella tematica omnipresenta, multilaterala, internaziunala ei s’entelli: – l’aura.
Discussiuns sur dall’aura survargan magari las lingias grossas dalla pressa triviala sco rassissem, recessiun, uiara, criminalitad e scungireschan autras sco ils prezis augmentonts e la protecziun digl ambient sil secund plaz. L’aura ei trumf, ella posseda la prioritad absoluta, ella metrisescha il far e patertgar da milliuns hosps da vacanzas, da hoteliers, agenturas da reclama, ustiers, organisaziuns turisticas e da traffic.
Las novitads al radio, las previsiuns alla televisiun, communiqués al telefon, egl internet, ella pressa scretta – tuts mieds da massa separticipeschan al festival dall’aura, pliras ga il di or, adina puspei. Antruras ina exclusivadad plitost brittanica, han las discussiuns quotidianas etablidas sur da l’aura era conquistau il continent.
Entaupas ti igl aug Gion, tuna ei schon: „Empau cauld oz, ni tgei?“ – Prendas ti plaz visavi d’ina persuna nunenconuschenta el tren, vegn igl inevitabel: „Sco’i para datti plievgia.“ Ti drovas lu mo aunc metter quei en dubi, e gia sefan ponderaziuns profundas che san cuzzar tochen alla destinaziun da tiu viadi viafieril. Schizun las paterlieras (ei detti era masculinas) prendan refugi tier l’aura, cura che accidents, malsognas, faux pas en famiglia e communitad ein vegni tratgs tra’l tschariesch, pliras ga raquintai, multiplicai e distribui. Cun l’aura fan ins magari enconuschientschas, ella gida en situaziuns peniblas, ella nua contacts, segida cu las discussiuns staliveschan, sgarglienta relaziuns scheladas en, cuort: l’aura gioga la gronda rolla ellas relaziuns humanas da tut gener.

Con magras fussen nossas discussiuns persunalas el mintgadi, sch’ins savess buca sesurvir dall’aura. Pren per exempel ils suandonts fenomens meteorologics: il favugn che procurescha pil mal il tgau dalla madregna; l’aurasut che mudregia las giugadiras dil tat; il sulegl calira che brassa la pial delicata da giuvna Finecla e che procura che signur Burniu peglia in culp da sulegl; la dracca diluviala che maltractescha la frisura nova da dunna Cresta; la glinapleina che fa giubilar dunschala Cunigunda alla quala il ménder fa siu belbel; la medema glinapleina ch’engola la davosa sien agl inamurau trumpau e che stimulescha cuntrariamein certs sentiments intims denter ils dus semiaders excitai sil baun solitari dil parc.

Conclusiun: Entras l’aura e siu viriveri emblidan ils carstgauns lur quitaus persunals, las malemperneivladads dalla veta, ils rizrazs dalla societad. Ventireivels ils carstgauns, ils pievels che han sco problem numer in – l’aura!

